O “misterio” do Nadal

O Nadal é un “misterio” orixinal e único; íntimo, silencioso e oculto. Un misterio que só se pode captar desde unha actitude interior de acougo e escoita.

Un “misterio” que nos está a falar da presenza entrañable de Alguén que quixo entrar un día na nosa historia e permanecer discretamente nela; que quixo compartir a nosa vida para que nós compartíramos anticipadamente a súa.

O Nadal  – hai que dicilo unha vez máis -  é “o misterio” do amor inefable, da tenrura incansable que nos anuncia gozosamente a existencia dun Deus eternamente namorado e sorpresivamente condescendente co ser humano. O Nadal, en definitiva, é “o Misterio do Enmanuel”, do “Deus connosco”, do Deus preto de nós, encarnado, solidario e amigo. 

Toda a liturxia do tempo de Nadal é un vibrante canto de xúbilo ó misterio dun Deus-Amor, aparentemente ausente e lonxano, que nos foi revelado en Xesús, o “Verbo” de Deus, a Palabra de Deus, imaxe perfecta do Pai, “feita carne”.

Desde o primeiro Nadal, xa fai dous mil anos, o máis auténtico do ser humano faise divino, a humanidade ten futuro e o mundo non está irremediablemente perdido. 

Se realmente Deus vai atopando un sitio nas nosas vidas, como o atopou no corazón e no seo de María de Nazaret, entón daquela, nada temos que temer. A súa presenza salvadora danos a certeza de que as nosas esperanzas máis fondas – que son as máis humanas e auténticas -  algún día e dalgún xeito serán plenamente cumpridas.
